Avgerð frá Skatta- og avgjaldskærunevndini frá 26.03.2008

Mál nr.: 07-02-23-27 

Lóg: Skattalógin § 33 

Frádrátt fyri borgsmannatap

Samandráttur:

Skatta- og avgjaldskærunevndin avgjørdi at staðfesta avgerð hjá Kommunalari Skatt​​a​kærunevnd at loyva frádrátti fyri borgsmannatap.

Kommunal Skattakærunevnd gav kærarunum viðhald í, at teir hava rætt til at draga frá í skattauppgerðini goldnar upphæddir vegna borgsmannaskyldu.

Taks kærdi hesa avgerð til Skatta- og avgjaldskærunevndina vísandi til, at Kommunala Skattakærunevndin kann ikki síggja burtur frá, at freistin at kæra var farin fyri góðum trimum árum síðani.

Taks vísir á, at sambært § 16 í lóg um toll- og skattafyrisiting, skal kæra til Kommunalu Skattakærunevndina verða latin inn, áðrenn 4 vikur eru lidnar frá tí, at skattakravið er fingið frá økisskrivstovuni. Í hesum føri er avgerðin hjá Taks frá 6. januar 2003 kærd tann 31. juli 2006, góð 3 ár eftir, at kærufreistin er lokin.

Sambært § 7, stk. 1 í fyrisitingarlógini hava almennir myndugleikar vegleiðingarskyldu mót​vegis borgarunum. Sambært løgfrøðiligum bókmentum á hesum øki skal viðkomandi myndugleiki vegleiða soleiðis, at borgarin fær eitt nøktandi innlit í tær reglur, ið eru galdandi á økinum, herundir t.d. galdandi mannagongdir, viðkomandi upplýsingar, kæru​freistir o.s.fr.

Tað framgongur harafturímóti onki um, at myndugleikin hevur skyldu til at ráðgeva (ma​teri​elt vegleiða) borgaranum í samband við eina fyrisitingarliga avgerð.

Soleiðis framgongur av løgfrøðiligum bókmentum á hesum øki, at talan skal vera um eina

sera ónøktandi vegleiðing, áðrenn talan verður um møguligan rættarvirkna (t.d. at kæru​freist verður sett úr gildi.)

Skattakærunevndin grundar avgerðina á, at Taks ikki hevur vegleitt viðkomandi borgarar um reglurnar um aftursókn millum skyldfólk, smb. Vegleiðingarskrivi frá Líkningarráð Føroya, almennar reglur, frá 1996, s. 87 og 88. Tískil kann kærufreistin setast úr gildi.

Taks ger púra greitt, at reglurnar um aftursókn millum nærstandandi er einans ein áminn​ing um, at skattamyndugleikin í slíkum førum skal vera meira eftiransin, hvat viðvíkur skjalprógv o.ø. viðvíkjandi peningatapinum. Hendan ávísing hevur tískil ongan týdning fyri kravið um, at aftursókn skal vera framd. Aftursókn skal vera framd í øllum førum. Eisini millum skyldfólk (nærstandandi).

Í hesum føri heldur Taks als ikki, at vegleiðingin er ónøktandi. Skattakærunevndin kann tí

ikki síggja burtur frá, at kærufreistin er lokin fyri góðum trimum árum síðani.

Taks kærir tí avgerðina hjá Kommunalu Skattakærunevndini og mælir til, at Skatta- og avgjaldskærunevndin noktar viðkomandi persónum frádrátt fyri goldnar upphæddir fyri árið 2001.

Avgerðin hjá Skatta- og avgjaldskærunevndini:

Skatta- og avgjaldskærunevndin metti, at Taks kundi hava rætt í, at Kommunala Skatta​kærunevndin hevði ikki grundarlag fyri at loyva fráviki frá kærufreistini serliga vísandi til, at so long tíð var fráliðin, men heldur átti at víst kærarunum til Taks at taka støðu til nýggju upplýsingina.

Men tá støðan var tann, at Kommunala Skattakærunevndin hevði tikið málið upp og har​aftur​at hevði givið kærararunum viðhald í, at teir hava rætt til frádrátt, var spurningurin, um henda avgerð bara kundi takast aftur vísandi til formlig mistøk, um hon materielt ikki var skeiv.

Soleiðis, sum málið var lagt fyri Skatta- og avgjaldskærunevndini, sýntist avgerðin hjá Kommunalu Skattakærunevndini ikki at vera materielt skeiv. Lán og ábyrgd eru avtalað áðrenn 3. desember 1994, kærararnir hava givið ábyrgd til banka fyri lán til vinnuvirki, bankin hevur kravt teir eftir peninginum, og teir hava prógvað, at teir hava roynt at fingið peningin inn frá skuldaranum gjøgnum fútarættin. Soleiðis hava teir verið fyri tapi, og treytirnar fyri frádrátti vera mettar at vera loknar.

Taks hevur kært avgerðina og hevur bert víst til, at hon eigur at verða broytt, tí Kommu​nala Skattakærunevndin átti ikki at loyvt frávik frá kærufreistini, men hevur annars ikki sagt nakað um, um teir meta avgerðina vera materielt skeiva ella ikki. Í hesum sambandi skal viðmerkjast, at allar upplýsingarnar í málinum eru sendar Taks, og hevur stovnurin havt møguleika at koma við viðmerkingum. Men onki er komið frá teimum umframt kæruna.

Tá kærararnir hava lagt framm tey skjøl, sum skulu til fyri at skjalprógva borgs​manna​frádrátti, og Kommunala Skattakærunevndin er komin til, at treytirnar fyri hesum frádrátti eru loknar, gevur ta lítla meining at broyta avgerðina hjá Kommunalu Skattakæru​nevndini bert vísandi til, at tað ikki var formliga rætt av nevndini at taka málið upp.

Í hesari meting verður eisini dentur lagdur á, at talan er um eitt mál, hvørs úrslit ikki hev​ur ávirkan á aðrar borgarar, men er eitt mál millum myndugleikan og kærararnar, og at Taks hevur ikki sett spurnartekin við, um treytirnar fyri frádrátti eru loknar við nýggju skjølunum.

Skatta- og avgjaldskærunevndin avgjørdi at staðfesta avgerðina hjá Kommunalu Skattakærunevndini at loyva skattgjaldarunum frádrátt fyri borgsmannatap. 
Avgerðin verður grundað við, at teir hava lagt fram tey skjøl, sum skulu til fyri at skjalprógva borgsmannafrádrátti.
